
Жума куни вафот этган киши қабр азобидан омонда бўладими? 

Савол: Жума куни вафот этган киши қабр азобидан омонда бўладими? Жазо-мукофот вафот этган ёки дафн қилинган кунга боғлиқ бўладими?
Жавоб: Бу борадаги ҳадислар заифдир. Жума куни вафот этиш ва жума куни вафот этган киши жаннатга кириб, жаҳаннамдан омонда бўлиши ҳақидаги ҳадисларнинг бари заиф, саҳиҳ эмасдир. Кимда-ким яхшилик ва тўғри-устиворликда вафот этса жаннатга киради. Хоҳ жума ёки бошқа кунда бўлсин. Кимки Аллоҳнинг дини, тавҳид ва ихлос асосида вафот этса, қайси ўринда, қайси замонда ва қайси куни вафот этса ҳам жаннат аҳлидандир. Агар Аллоҳнинг динида тўғри-устивор бўлган бўлса, у жаннат ва саодат аҳлидандир. Энди Аллоҳга ширк келтириш асосида вафот этган бўлса, бас, у қай бир кун ёки қай бир маконда вафот этса ҳам дўзах эгаларидандир. Аллоҳ таолодан офият сўраймиз. Маъсиятда вафот этган бўлса, у хатарда, Аллоҳнинг хоҳиши остидадир. Бироқ муваҳҳид, мусулмон бўлган бўлса охир борар жойи жаннатдир. Вафот этгунга қадар тавба қилмаган маъсиятларига яраша азобланади. Аллоҳ таолонинг ушбу қовлига биноан: 

«Албатта Аллоҳ Ўзига (бирон нарсанинг) шерик қилинишини кечирмас. Шундан бошқа гуноҳларни Ўзи хоҳлаган бандалари учун кечирур» (Нисо: 48). Субҳанаҳу ва таоло баён қиляптики, ширк асосида вафот этган одам учун мағфират йўқдир. Ширкдан қуйи бўлган гуноҳлар эса (Аллоҳнинг) хоҳиши остида. Зинокор бўлиб, тавба қилмай вафот этган, маст қилувчи ичимлик ичиб, тавба қилмай вафот этган, ота-онасига оқ бўлиб вафот этган, рибо еб вафот этган кимса, Аллоҳнинг хоҳиши остидадир. Аллоҳ хоҳласа яхши амаллари ва тақвоси учун мағфират қилиб юборади. Хоҳласа маъсиятларига яраша азоблайди. Шундан сўнг дўзахдан чиқади. (Гуноҳларидан) поклангач, дўзахдан жаннатга чиқарилади.

